شاهمار اكبرزاده ـ سئچیلمیش شعرلر

* دونيا

هئچ واخت عذابيما عذاب وئرمَدي،

مني قيسقانمادي دهشته دونيا.

بيرجه گونوموده، بير اؤينَمي‌ده،

تامارزي قويمادي محنته دونيا.

*

پايي لؤيون ـ لؤيون، نَمري بول ـ بول،

سوزدو قدحيمه قََهَري بول ـ بول،

دولدوردو خونچاما كدري بول ـ بول،

چاتديردي اليمي ثروته، دونيا.

*

ظلمومو تاختيندان هئچ ائنديرمدي.

درديمين گؤزونو نملنديرمدي.

ساغ اولسون، غميمي غملنديرمدي،

مينديردي غميمي حرمته دونيا.

*

جؤورومه اولمازين حرمت ائلَـــَدي،

جفاما آغ گونلر قسمت ائلَــَـدي،

نئچه يورد ـ يووامي غربت ائلَــَـدي،

تانيتدي ياخامي غربته دونيا.

*

بير عؤمور وئرميشدي، توفانا دؤندو،

خفّتيم تاغ آتيب بوستانا دؤندو،

غصّه‌م لعله دؤندو، مرجانا دؤندو،

توتدو اوَرييمي زينته دونيا.
دَلي سئودالارا سالدي باشيمي،

تالادي كؤنلومو، آلدي هوشومو،

قوندوروب چيينيمه شاهليق قوشونو،

مني شاه ائلَدي حسرته دونيا.

*

شاهمارام، قدرتيم شاهمار اولمادي،

موشگوللر قارشيمدا ناچار اولمادي،

ذلــّتيم ذلــّـته دوچار اولمادي،

تاج قويدو ايچيمده ذلــّـته دونيا!

* اونايانيرام كي ....

اونا يانيرام كي، عصيرلربويو

صاباحي دوشونوب، داشينماديق هئچ.

دوشونمك حاقّيميز اؤزگه‌لرده‌دير،

اونو قايتارماغي دوشونمدَيك هئچ.

*

اونا يانيرام كي، اؤز واريميزي

اؤزگَيَه پاي وئريب، اونا ال آچديق.

يادلارين ديليندن تعريف ديلنديك،

يالانچي شهرته ـ شانا ال آچديق.

*

اونا يانيرام كي، دوشه بيلمَدي

فخري خيابانا نئچه فخريميز،

«شرف لوحه» سينه ووردولار بيزي،

دوشدو آياقلارا اؤز شرفيميز.

*

اونا يانيرام كي، ايش باجارماديق،

سازدا «گؤل» وورماغي باجارديق آنجاق.

بيزي آلدادانين بوش‌هاي ـ كويونه

اعلا ال وورماغي باجارديق آنجاق.

*

اونا يانيرام كي، بورلا خاتونون

روحو آلوولانار، مزاري اينلر،

ايندي بالاسينا لايلا چالانمير

آناليق تاختينا چيخان گلينلر.

*

اونا يانيرام كي، خئييري شردن

آييرا بيلميريك، قانا بيلميريك،

من اونا يانيرام، اونا يانيرام،

اونا يانيرام كي، يانابيليمريك.

* قوربانليق قويونلار

نه مهربان، شيرين ـ شيرين

باخيرسينيز منه ساري.

بونا لايیق دئييلم من،

آي آللاهين قويونلاري!

*

چوبان دوروب يانيمدا جا

تزه‌لَــَـدي يارانيزي.

گؤزلرينيز باخا ـ باخا

ييخيب كسدي بالانيزي.

*

داغلار، داشلار مات قالدي، مات

چوبانين داش اورَ‌گينه.

قوزونوزون آل قانيني

يالاتديردي كؤپگينه.

*

قانيق نرلر بالانيزي

شيشه‌ چكيب، شيشده يئدي.

هره‌سي اؤز بالاسـینين

شرفينه ساغليق دئدي.

*

آمان آللاه، اوزونوزده

قان تؤكنه كين گؤرونمور.

سينه نيزه چالين چارپاز

داغ چَكنه كين گؤرونمور.

*

باش كَسَنين بيچاغيندان

ائله بيل حظّ آليرسينيز.

گؤزونوزو قيرپا ـ قيرپا

اونا چپيك چالير سينيز.

*
سيزدن گؤزوكؤلگه لييم،

گؤزلريمي يانديرير غم.

بالانيزين جييَريندن

بير تيكه ده من يئميشم.

*

فقط يئنه شيرين ـ شيرين

باخيرسينيز منه ‌ساري.

بونا لايق دئييلم من،
آي آللاهين قويونلاري!

* تزه ناغارا

ستم گؤَرَجـَـكسن اولدوزلارساني،

بير آزدان باشينا اود اَلــَـنَه جك.

دوداقلار اؤپه‌جك قارا  زورناني،

سنينسه صيفتين سيلله لــَـنَه جك.

*

هَله تــَپر توپلا، دؤزوم ييغ‌هله،

قانلاري جوشدوروب قايناتماليسان.

اوزونه چيرپينان سيلله‌‌لرايله

تويا گلنلري اويناتماليسان.

*

بير آزدان دوشه جك اوستونه اللر،

سني ناغاراچي يئسير ائده جك !

آغريندان حظّ آليب سوزَن گؤزللر

فريادين اوستونده ياللي گئده جك.

*

بو آلين يازيندير، نه كوس، نه اينجي،

چيرتما چاتلاياجاق قاشيندا سنين.

درده باخ، هامي‌نين تويو، سئوينجي

قاپازا دؤنه جك باشيندا سنين.

*

آلين يازيسيندان قاچماييب هئچ كيم،

سيتمه سينه‌ گر، غمه قلم چك !

يئديگين سيلله‌لر قورخما، عزيزيم،

شأنينه اسگيك ليك گيترمییه جك.

*

قوشا شاپالاغا دؤزه جك درين،

نالََن موسيقيه دؤنه جك حكمن.

غم يئمه ناغارا، دؤيولنلرين

بوتون يئر اوزونده خوشبختي سنسن.

*

بَختَور باشينا، سيلله‌لَن، نه غم،

سيلله‌لر عؤمرونه نور اَلییه جك.

درد منيم درديمدير، صاباح بيلميرم

كيملر طالعيمي سيلله لييه جك!

 * يوللار

آياقلا تورپاغين اؤپوشمه سيندن

دوغولوب بؤيويور يوللار حياتدا.

تاپدانا ـ تاپدانا مين ايللر بويو

يوللار عؤمور سورور آياقلار آلتدا

*

گليملي ـ گئديملي يول نسيللرين

اؤلمز عابيده‌سي، اَمانتيدير.

تاپدانماق ـ انسانين شرفسيزليگي،

تاپدانماق ـ يوللارين لياقتیدیر.

*

انسان قدمينه تامارزي قالماق

يوللارين باغرينا چكيلن داغدير.

دونيادا آياقلار آلتدا ياشاماق

بيرجه يوللار اوچون آلچالماماقدير!

* عاغيل ديشلري

دونيايا گئج گليب، تئز گئتسـَنيزده

عاغيللي ياراتدي طبيعت سيزي.

اوتوزيار ـ يولداشدان ياريمادينيز،

سيخدي دوشدويونوز جمعيّت سيزي.

*

سيرانيز سونونجو، يئرينيز ظلمت،

گؤزلره هئچ زامان گؤرونمَدينيز.

آغرينيز توتاندا آزي ديش كيمي

قيزيل بؤرونجَيــَه بورونمَدينيز.

*

كسدي قارشينيزي كؤپك ديشلري

نه‌لر چكديگينيز چيخمادي اوزه.

قايغي قسمت اولدو عاغيلسيزلارا

بيرگون آغلامادي عاغلينيز سيزه.

*

قضا بد گلنده قويماق ديش قيرير.

كمالا گؤوَنيب ياشاماق اولمور.

عاغيل زمانه‌سي دئييل زمانه

عاغيللا هر ايشي آشيرماق اولمور.

*

واختيندا من سيزه ال يئتيرمَديم،

نئيلَييم باشيمدان آشدي ايشلريم.

مني باغيشلايين، عاغليم اولمادي،

ائي عاغيل ديشلريم، عاغيل ديشلريم.

                                                       جئيحونون، كامرانين تمثا ليندا 1 صینیفه گئدن بوتون وطن بالالارينا
* بيرينجيلر
بوگون درسه گئديرسيز،

قدمينيز مبارك !

اليفبانيز، چانتانيز،

قلمينيز مبارك !

*

مباركدير ايشيغا

قوجاق آچان جرگـَ‌نيز.

مباركدير ظلمتله

بؤيوك مبارزه ‌نيز!

*

كتابلارا باش اَيَــن

زامان ـ زامان اوجالار.

غالب اولماق ايسته‌يَــن

علملردن باج آلار.

*

آلين بوسؤاللاري

چانتانيزا دولدورون.

هر سؤالين اوستونده

بير ـ بير محكمه قورون !

*

نييه اؤز ذكاميزلا

گؤيه نورساچماميشيق؟

نييه گؤره بيرينجي

آيا بيز اوچماميشيق؟

*

دوشونون درين ـ درين

بو سرّي ده آچين سيز.

نه اوچون بيليك لييه

كؤله اولور بيليكسيز؟

*

نييه يوز ايللر بويو

دانيليبدير حاقّيميز؟

نه اوچون باشقا خالقا

بويون اَييب خالقيميز؟

*

نييه اَلــَـه باخميشيق،

اليميز اولماييبمي؟

نييه ديللنمه ميشيك،

ديليميز اولماييبمي؟

*

باريشمايين هئچ زامان

بيزيم نقصانيميزلا.

نه قدر سهويميزوار،

پوزون پوزانينيزلا.

*

تزه‌ دن اؤيَرنين سيز،

قارا نه دير، آغ نه دير؟

آزادليق نه، بايراق نه،

وطن نه، تورپاق نه دير؟

*

هره بير كؤزسؤندورسه،

اوجاق قالماز وطنده.

خالقا قول اولماياندان

آغا اولماز وطنده.

*

ائي عزيز بيرينجيلر،

ائلين سئوينجي اولون!

چاليشين حياتدادا

ائله بيرينجي اولون!
* و ـ                                                          لاتین الیفباسیلا وطن سؤزو بئش حرفله یازیلیر
     ـ طن

سن ايكي هئجالي بير سؤزسن، وَ ـ طن.

سطيردن سطيره كئچيريلميسن.

*

سوء قصد ائديبلر شان ـ شرفينه،

اعدام اولونوبدور بئش حرفينده.

«وَ» كئچيب آرازين او طرفينه،

«َطن» قاليب آرازين بو طرفينده.

*

اورتاندان تيكانلي سطيرلر كئچير،

پوزانيم اولسادا پوزا بيلمير‌م.

قرينه‌لر اؤتور، عصيرلر كئچير،

من سني بيتيشيك يازابيلمير‌م.

                                             سن ايكي هئجالي بير سؤزسن، و ـ طن،

                                             سطيردن سطيره كئچيريلميسن!
*توستوموز

باجانيزدان چيخان قوردان

باجاميزا پاي دوشور.

توستونوزله توستوموز

گؤي اوزونده اؤپوشور.

*

حمد اولسون بوگؤيلره،

گؤيلردير پناهيميز.

يوخسا دردلشمَـیه ده

يئر تاپمازدي آهيميز.

*

نه ياخشي گؤيلر وارميش،

سرحد سيزدير اوستوموز.

هاردا بير لشردي بس

عرشه چيخان توستوموز؟

*

آرازلانيب آراميز.

بيزه بوداغلار قاليب.

توستوموز بَختَوردير،

اودوموز آغلار قاليب.

 * داغداغان

سرحد كناريندا بيتـَـن داغداغان

مندن مغرورودو ، مندن غرورلو.

چارپاز بوداغيندا ايكي ساغساغان

سئوينه ـ سئوينه يووا قوروردو.

*

خبر داشييردي قوشلار، خوش خبر،

هجران قوورولوردو بوهاي ـ هارايدان.

چؤر ـ چؤپلر يووادا اؤپوشوردولر.

بيري اوتايداندي، بيري بوتايدان.

*

سرحد كناريندا جاوان ياشيندا

حسديم اوتانيب يئره گيريردي.

ايكي قوش ديمديگي آغاج باشيندا

وطني وطنـــه بيرلشديريردي .

 * نيشان اؤزؤيؤ*
آليشان اورَكدير، يانان اورَ‌كدير،

عشقين آلوووندا اوَرك قوورولور.

محبّتين تاجي قيزيل اوزوكدور،

اوداكي، بارماغين قسمتي اولور.

* ائله اوتانيرام ....

بيرگون قاباغيمي كسه‌جـَـك اؤلوم!

ذرّه‌جه عينيمه گلمير اؤلمـَ‌ييم!

ائله اوتانيرام، گله‌سن، گولوم،

سنين آياغينا دورا  بيلمـَ‌ييم!

*
نامرد دير اؤلومدن او شَــنيب قورخان!

بير شربت نَـديركي، ايچه بيلمــَيم؟!

ائله اوتانيرام، عادي ياغيشدان

سنين گؤز ياشيني سئچه بيلمـَيم!

*

ائله اوتانيرام گليب ـ گئده‌سن،

سنين گليشيني دويا بيلمـَـيم!

اوستومه سپديگين چيچكلري من

گؤزومون اوستونه قويابيلمـَـيم!

*

ائله اوتانيرام، اوتانيرام من،

آييلام، كؤنلونو آلابيلمـَـيم!

درديم تـَـزه‌ لنه، خجالتيمدن

اؤلمك ايسته‌يم من، اؤله بيلمـَـيم!

* اوتانيم يئرينه *
اوتانيم يئرينه، آي بولود سنين،

آللاهيني آلتيندا آغ ائیلـَـييرسن.

آليشير جييري چؤلون، چمنين،

ياغيشي دنيزه سَپه لَـَـیـيرسن!

*

اوتانيم يئرينه سنين، آي دنيز

سوسوزلار قوينوندا يئتمير كامينا.

چايلازين باشيني كسيب ترـ تميز،

دؤنموسن سولارين قبريستانينا!

*

بوداكي، مين ايلليك تورك قبريستاني ....

آنالار كور اولدو آغي دئمكدن!

اوتانيم يئرينه تورك ياتاغاني،

گؤزلرين دويمادي توركو يئمكدن!

*

اوتانيم يئرينه ميسري قيلينجيم،

توفنگ چيخان كيمي قينينا گيردين!

اوتانيب قيزارير سنه گووَنجيم،

سن اؤزقانيميزا يئريكلــَييردين!

*

اينانجيم، گووَنجيم قوچ كوراوغلو، دين.

دؤشمنين كيم ايدي؟ ـ حسن پاشايدي!

«لئش بيريانا، باش بيريانا» ـ دئييردين،

قالاغا  ووردوغون قارداش باشيدي!

*     
اوتانيم يئرينه امير تئيموروم،

ازدين بایزیدی، قيردين تاتاري!

سنين ظفرينله سيندي غروروم،

يا دلارا قول اولدو قورد بالالاري!

*

شاه بابام ختايي، ائي سلطان سليم،

چالديران دئيَنده اودلانيرام من!

نئچه عصيرديركي، دوزلمير بئليم،

سيزين يئرينيزه اوتانيرام من!

*

اوتانيم يئرينه، ائي انسان اوغلو،

بير ياندان اَجلدن فرياد ائديرسن،

او بيري يانداندا زيرئهلي ـ زاغلي

اؤلوم سيلاحلاري ايجاد ائديرسن!

*

بير اوتانج قورومو قورارديم حكمـَـن،

اگر اولماسايدي مني قينايان.

يئرلردن، گؤيلردن اوتانيرام من،

اوتانيم يئرينه، آي اوتانمايان!

* ياس ايچينده توي *                     نعشی عومورـ گون یولداشینا قوووشان موشگوناز خانیمین خاطره سینه                         
جاويده قوووشان نعشينه قوربان!

بو بخته ایلاهي پاي دئييرَم من.

مني باغيشلاسين اوجا يارادان،

بو دفعه د فنينه توي دئيیرَ‌م من.

*

بو دفنه ياس دئسـَم، يانار اورَ‌ييم،

سئوينجيم غميمله بيرآشيب ـ داشير.

ایلاهی، بس نئجه فرحلنمـَـييم،

جاويدين تورپاغي موشگونازلاشير.

*

تابوتو او دلاردان اود آلان َملك،

وصال كؤرپوسوندن بيرده كئچيرسن.

كجاوه‌ن مبارك، تويون مبارك،

مزاردان مزارا گلين كؤچورسن!

*

قان قانا قوووشان گون دئييل بوگون،

سيبيرده ايچيلدي قاني جاويدين.

تويودور سورگونده دونان سومويون،

بو گون آچيلاجاق دونو جاويدين!

*

ایبليسلر باش يئدي اوتوزيئددي ده.
زمانه جلّادا دؤندو نه دؤندو
اَينينه گئيد يگين پالتار اووعده

قورخودان آغاريب كفنه دؤندو.

*

باشلانير ابدي تويون قرآنلا
يامان هاوالانيب ايچيمده درديم.

آللاه باغيشالاسا، باجيم تورانلا

قبرينين باشيندا قول گؤتوَررديم.

*

تابوتو او دلاردان اود آلان ملك.

وصال كؤرپوسوندن بيرده كئچيرسن.

كجاوه ن مبارك، تويون مبارك،

مزاردان، مزارا گلين كؤچورسن!

* كاغيزلاشان آغاجلار*
اوزولدو گؤيلردن آغاجين الي،

كاغيز اولماق اوچون دوشدو تورپاغا.

مئشه ایلاهه‌سي‌، مئشه گؤزَ‌لي

گئتدي قلملره قوربان اولماغا.

*

اونا قََـَـهمـَـر دورماق، ال توتماق چَتين

باهاريم ائله بيل پاييزا دؤندو.

قانيم ائله قاچدي، سيريم ـ صفتيم

آغ آپ آغ آغاريب كاغيزا دؤندو

*

آغاج دؤنمه لييدي دوم آغ واراغا،

ائه، اونون قدريني كيم بيلــَـجكدير؟

گؤيلره باش چكن بواوجاليغا

بلكه ده بيريسي ال سيلــَـجكدير!

*

يووالار داغيلدي نئچه بوداقدا،

قزئت اولما لييدي آغاجلار تك ـ تك.

مئشه‌ ني قيريرديق، مئشه‌لر حاقدا

هيجان سيقنالي چاپ ائلــَـتدير‌ك.

*

يوواني اوچوران انسان اَلييدي ...

دويساقدا قوشلارين مصيبتيني،

كيمسه او بوداغا كؤچورمه لييدي

آنا طبيعتین محبّتيني.

*

قاييتديم او يئردن من يانا ـ يانا،

بويلانديم آرخايا يوزدفعه آزي ....

كسيلميش قوواغين شاه وقارينا

لایيق اولاجاقمي يازديغيم يازي؟!

*
تيترَ يير اليمده اوچونور قلم،

باشيما ائله بيل دونيا دارگلير.

گؤزومون اؤنونه بوساعات، بو دَم

كاغيزا چئوريلَن آغاجلار گلير.

           * 48 اؤلچولوقادين پالتاري*
گئييملر گؤرَنده آنا، هر دؤنه

 48اؤلچوده قالار گؤزلريم

جيبيم پوللاريمين قبرينه دؤنر

تيترَير ديزلريم، دولار گؤزلريم.

*

48 اؤلچوده پالتار گئيَردين،

كَسر شاختامني، دؤير قارمني

48 اؤلچويه چئوريليب دردين

ويتريندن بويلانيب ياند يرارمني.

*

امكانيم هر دفعه امكانسيزلاشار،

باخار 48 ـ لر آرخامجا دست ـ دس.

هاميسي اَينينه گؤز‌ل ياراشار،

نييه بيرينيده آلانميرام بس؟

*

قاليب گوزلريمده مورازيم منيم،

تسلــّـيم بير شيرين گومانا قاليب.

سئوينمك قستميم قيزيم زهره‌نين

اؤلچوسو 48 اولانا قاليب.

*

دوشر بوي، بوخونون ياديما هرگون

بويون گئد‌ر ـ گلمز يولچوسو اولوب.

گؤر نئچه ايلديركي، اَيين ـ باش اؤلچون

دؤنوب حسرتيمين اؤلچوسو اولوب.

*

ياز باشي قار ياغار ايلك نوباريما،

من سني ياز باشي ايتيرديم آنا !

اَيين ـ باشين اوچون ييغديقلاريملا

سني سون منزله اؤتوردوم، آنا!

*

او واختدان پاييم نه، تحفه‌لريم نه؟

اوغول يوخ، اوَر‌يي داش اولموشام من!

پالتار عوضينه، سنين اَينينه

48 اؤلچوده داش آلميشام من!

*

48 اؤلچوده گؤرسم هر نه‌يي،

نبضيم قیرخ سکگیزه اِنر آن به آن.

اوچونوب يئريندن قوپار اورَ‌ييم.

سورونَر مقدّس تورپاغينا جان.

*

48 اؤلچولو قادين پالتاري

توستومو تَپمدَن قالخيزار گؤيه

گلرَم، اؤستونده بيــتن اوتلاري

گؤزومون ياشيلا اميزديرمَيه.

*
گئييملر ـ كئجيملر گلمز عينينه،

بيگانه قالميسان، آنا هر شئيه.

وطن تورپاغيني گئييب اَينينه

چوخدان قوووشموسان اؤلچوسؤزلويه

*

گئييملر گؤرَ‌نده آنا، هر دؤنه

48 اؤلچوده قالار گؤزلريم.

جيبيم پوللاريمين قبرينه دؤنر،

تيتر‌ير ديزلريم، دولار گؤزلريم.

* انسان اورَ‌يي*
هردَ‌ن قدّار اولور، هرد‌ن ده كؤورَك،

بيرده‌ گؤرورسن كي، ايپكدير، ايپك،

بعضاً تيكان اولور، بعضاً ده چيچك

سیرلي گؤلوستاندير انسان اوَر‌يي.

*

غفيلدن چئوريلير عشق گؤنشينه،

بورويور اؤزونو اؤز آتشينه،

توتور سينه ميزي كؤز آتشينه،

سنگيمَز وولكاندير انسان اوَر‌يي.

*
اوددان سوچيخارير، سودان اود آلير،

مهرايله آريني ساغيب سود آلير،

ايلان زَهــَريندن شيرين داد آلير،

سئحیرلي لوقماندير انسان اوَر‌يي.

*

بيرده گؤرور سن كي، سَنگيدي اودو،

گؤرشادي سوزالدي، سئلي قورودو،

غفيل لئيسان تؤكور بياض بولودو

گيزلي آسیماندير انسان اوَريي.

*
بعضاً ده غرق اولور خوش خياللارا،

عشقيني گؤتوروب دوشور يوللارا.

سويوقدا اود وورور شاختايا، قارا

ايستي ده دوناندير انسان اوَريي!

*

يانير بولاق اوسته، ايچه بيلمه يير،

وئردييي ايلقا ردان كئچه بيلمه يير،

للـه ني كئشيشدن سئچه بيلمه يير،

كشف اولماز جهاندير انسان اورَ‌يي.

*

فلاكت گتيرير يئرين باشينا،
چؤلون جئيرانينا، گؤيون قوشانا

هردن قان اوددوروب قان قارداشينا

سونرا آغلاياندير انسان اورَيي.

*

عاغلين دئديگني سوودورور يئله،

اؤيود ـ نصيحتي چئويريركوله،

بيزيمله بير جاندا اولسادا بئله،

آيريجا بير جاندير انسان اورَ‌يي

* گوللـه لنميش عابيده‌لراؤنونده دوشونجه لر*
نييه كوراولموروق سيزه باخاندا؟

اسير عارسيز، اسير ديزيميز؟

شهيدلر گؤرموشوك نه قدر دئسن،

شهيد هئيكل لرده گؤردو گؤزوموز!

*

ايبليس عمليندن حيرتلـَـنيريك،

نه چيخار هاوايي حيرتيميزدن.

اوتانيب قيزارير شهيد هئيكللر
بيرلشه بيلمـَـ‌ين غير تيميزدن.

*

ييخير ائويميزي بوش دانيشيقلار

گؤلدورور دوشمني سؤزوموز بيزيم.

بولبولون گؤزونه دَیَـن گوللـَ‌يه

سيپر اولماليدي گؤزوموز بيزيم.

*

چاتلايير شوشادا گورو واقیفين

سويوق روحوموزا اود  داممير هله.

عزئیرين آلنـیني دئشن قَـلپه‌لر

نامرد عاغليميزي اودلامير هله.

*

نييه كوراولموروق سيزه باخاندا؟

غفلت يوخوسوندان اويانميريق بيز!

هله پناه خانين، گوهر آغانين

اسير مزاريندان اوتانميريق بيز.
*
داها دانيشماغا سؤزموقاليبدير؟

گرَك سؤزتوتماسين دوداقلاريميز.

اولو خان قيزينين باش اؤرپَگيندن

گؤتورسون پايينين پاپاقلاريميز!

*
ایبليس عمليندن حيرتلـَـنيريك،

نه چيخير هاوايي حيرتيميزدن

اوتانيب قيزارير شهيد هئيكللر

بير لشه بيلمـَـين غيرتيميزدن!

* گؤزكيره‌ سي*
دئييرلرشوشاني گؤروب گؤزلرين،

اَييل گؤزلريندن اؤپوم، آي كريم!

اوردان توز گؤتوروب آياغين يقين،

قوي اونو گؤزومه سپيم، آي كريم!

*
خبر وئر او اسير «ميرزه حسن» دن،

نه دئيير چاتلايان او گورلار بيزه؟

بير سؤز يوللاديمي خوجالي سندن

غيرتدن دَم  ووران غيرتيميزه؟

*
گؤزونه دَينده يتيم خان باغي

گؤزونده ايلديريم چاخديمي قارداش؟

«توپخانا»، « دووطلب» ، «باغري قان» داغي

سنه قانلي ـ قانلي باخديمي قارداش؟

*
باخديمي ياماجلار، يا للاراوزونه

ساللاق ساللاديمي اوداغلار سنه؟

باش چكه بيلدينمي جيدير دوزونه،

اجازه وئرديمي ياغيلار سنه؟
*
قاتدينمي آهيني، يانيق ناله‌ني

شوشانين مئهينه، كولكلرينه؟

باري هئچ اولماسا چاناق قالاني

كؤچوره بيلدينمي ببكلرينه؟
*سندن گؤزكيره‌سي ايستميرَ‌م من،

علاج ائت قارا نليق چؤكورگؤزومه.

گؤتورگؤزلريمي چيخاريئريندن

اوردا گؤردويونو کؤچور گؤزومه.
*دئييرلر شوشاني گؤروب گؤزلرين،

اَييل گؤزلريندن اؤپوم آي كريم!

اوردان توز گؤتوروب آياغين يقين،

قوي اونو گؤزومه سپيم آي كريم!

                                 * بيستون داغينا سؤيلَديكلريم*
اونامازديم راستلا شاريق،

تير ـ تير تيترَ‌يير بدنيم.

مين شوكوركي سني گؤرمك،

قسمتيمده وارميش منيم.

قولوم چاتمير قوجاقلاشاق،

قوللارينا تاپشير مني.

*
سن آللاهين معجزه‌سي،

سئحرلي، سيرلي درين داغسان

فرهاد كيمي دلي قانلي،

شيرين كيمي شيرين داغسان.

بيلمير‌م داغ ـ داش ديليني،

ديللرينه تاپشير مني.

*

دئسم، دوغما داغيمسان سن،

حيرتلنمز بونا هئچ كيم.

سني بيزه قارداش ائديب،

فضوليمله، شيخ نظاميم!

زامان قارشيندا عاجزدير،

ايللرينه تاپشير مني.

*

منه بيرجوت قؤنچه گؤستر،

باخيشيملا قوپاريم من.

ايكي داهي وورغونونا،

نشانه‌ني آپاريم من.

سندن رايحه اومورام،

گوللرينه تاپشير مني.

*
ديللن، ديللن اي بيستون!

داشا دؤنموش جنونومسان؟

بو داغلاردان اؤزدؤندَ‌رن،

چؤله دوشن مجنونومسان؟

سنه باخيب مجنونلاشسام

چؤللرينه تاپشير مني

*

كربلايا اؤز توتموشام،

نئچه مزار اؤپمه لييم.

فضولي نين تورپاغيني

گؤزلريمه سپمه لييم.

آي آللاها ياخين قارداش،

حلال ليق وئر يول اوسته‌يم،

يوللارينا تاپشير مني.

* بوش پاپاق*
حكومت ائوينين قارشيسينداكي

«توتا» سؤيكَنميشدي بيرعليل عسگر.

صدقه اومانا باخميردي باكي،

سايمازجا  كئچيردي يولدان اؤتنلر.

*

آخشامدان كؤكرَييب اَسَن كولك ده

چک‌ميشدي ايچينه دلي سسيني.

عليل يانا ـ يانا قارغي توتـَــكده

چاليردي «قارا باغ شكسته سيني»

*

اليمي شست ايله جيبيمه سالديم،

ديكسيندي بارماغيم، تيترَ‌دي قولوم.

هيرسيمدن قورويوب يئريمده قالديم،

اوستومده دئييلدي اؤينه ليك پولوم.

*

آغزيمدا آليشيب ياندي ديل ـ دوداق،

«توت» باخدي اليمين اوتانماغينا.

گؤيدن يارپاق آتدي بير ساري يارپاق

بيزدن پاي اومانين بوش پاپاغينا.

* بايات بولبو للري*                                           - قاراباغدا بايات كندينده بير بولبولون آوازيندان يوخوقاچاركن
 سيزه قوربان اولوم، توختايين بيرآز

دايانمير گؤزومون ياشي، دايانين !

بئله جَهجَه اولماز، بئله اون اولماز،

يانار باغرينيزين باشي دايانين!

*

گؤيون داماريني قيردي نغمه نيز،

گئجه‌نين قاپ ـ  قارا قانادي سيندي

ظلمتين كؤكسونو ياردي نعمه نيز،

دان يئري قيپ قيزيل قانا بوياندي.

*
قؤنچه‌لر بير تـَـهـَر دؤزدو بو سسه،

گؤلو كول ائیلـَـدي آه ـ فغانينيز.

سيزي گؤل اوخودوب، كول اينله ديرسه،

كرم هانسي نيزدير، اصلي هانسي‌نيز؟

*

هر كسي سيزعيني گؤزده گؤرورسوز،

سسينيز باهارا عطير اَلـَـيير.

انسانا بير دونيا فرح وئريرسيز،

اوسا  دونيانيزي قفس ائلـَـيير.

*

صبح گلير، اوچماغا حاضيرلاشمايين،

آللاه سيز كئشيك‌لر وورارلار سيزي.

اويان قورخولودور سدّي آشمايين،

«تورك بولبولو» دئييب قيرارلار سيزي.

*

سيزي آندوئرير‌م او عشقينيزه،

كيمين كيمليگيني بيليرسينيزمي؟

سرحدلي دونياني حّر گزه ـ گزه

انسانين حالينا گؤلورسونوزمو؟

* 

روحومو نغمه‌يله اويورسونوز سيز،

فقط قيلينجينيز، تييه‌نيز يوخدور.

بئله‌كي جان دئييب، جان ائشيديرسيز،

دئيه‌سن سنّي‌نيز، شيعه نيز يوخدور.

*
شيرين سسينيزه باش قويوب بو دَم.

ياتيرميشيل ـ ميشيل ايچيمده درديم.

بير آز ديلينيزي آنلايا بيلسم،

سيزين دينينيزه گله‌بيلرديم.

*
واخت كئچير، آزاجيق قالير صاباحا

سئحيرلنمه ميشم عؤمرومده بونجا ...

بايات بولبوللري سوسمايين داها،

قويون سسينيزي ايچيم دويونجا.

*

سيزه قوربان اولوم اوخويون بيرآز

قورويور گؤزومون ياشي سوسمايين!

بو جَهجهدن اولماز، بو اوندن اولماز،

قوي يانسين باغيريمين باشي سوسمايين!

* صدقه‌لر

السيز ـ آياقسيزدان صحبت گئتميرها،

گؤركيمين قامتي، قدّي ديلـَـ‌نير.

بيري قوهوم چيخير رسول آللها،

اؤزو گئنده دورو، جدّي ديلَـَـ‌نير.

*

وارلي ‌وار، وقاري سيغمير جهانا،

دالدادا عصمتي، عاري ديلـَـنير.

عصمتي بير يانا، عاري بير يانا

سَلمَه وئرديگي واري ديلـَـنير.

*

ال آچماق اؤيَردير آشيق سازينا

او سسه، نفسه مين كره  يازيق!

«كور اوغلو جنگيني» توتوب اوزونه

صدقه ايسته‌ين سيملره يازيق!

*

يازيق او كسه ‌كي داش ـ قاشدير ديني،

داش ـ قاشي دين بيلن اوگوله حئييف!

پنهان اوتاقلاردا گؤزَلليگيني

صدقه پايلايان گؤزَله حئييف!

*

يازيق اوزـ ‌گؤزوموز چوخ اوزلر گؤروب،

گيزلي هيم ـ جيملـَـَشن قاشا، گؤزه‌ باخ!

وطن تورپاغيني صدقه وئريب،

وظيفه ديلـَـ‌نن وطنبازا  باخ!

*

دؤشمن بازاريندا نئچه  يئكه‌پر

چيچكله ديله‌نير، گول ‌له ديلـَـنير.

بير نامرد وارلييا ال آچيب عسگر

وطن قوروماغا گولـله ديلـَـنير!

* ابن سينا يا مكتوب*
مني باش داشينين باشينا چئوير،

دوشموشم ايزينه قارا با قارا!

اليم چوخ اللردن اوزولور بيرـ بير،

دوشدويوم دردلره بير چارا آرا.

*

رياست و روشوت آت اوينادير، آت !

اونا انجام چـَكن لوقمان تاپيلمير.

هارداسا خرچنگه
علاج‌وار، اوستاد،

رشوت خرچنگينه درمان تاپيلمير.

*

ساريليق گتيريب بابك  وقاري،

وقارسيز، غرورسوز داغ دا داغ  دئييل.

قيج اولوب اؤ لكه‌نين ناموس داماري،

ناموسسوز ياشاماق ـ ياشاماق دئييل.

*

چؤكوب اعتقاديم، دينيم خسته‌دير،

خسته ايمانيمي، دينيمي ساغالت! 

دؤشمنه نفرتيم، كينيم خسته‌دير

خسته نفرتيمي، كينيمي ساغالت!

*
ذكانا محتاجام، ائي اولو سينام،

ياتان جرأتيمي ياتاقدان قورتار!

قويما قيامتده ايمانسيز يانام،

وطن غيرتيمي اينفاركتدان
 قورتار.

*
هاني كوراوغلونون اؤلمز قدرتي،

نيگار چنلي بئلده گؤرنه گونده‌ دير!

دؤنوب رستم  ‌زالا جيب محبّتي

تورپاق محبّتي جان اوستونده‌دير.

*

اؤيرَت بيرر ـ بير‌ر سن بيزلري گل،

يوللاردا يايلاياق، قيشلاياق اوستاد !

دوشك قاپي ـ قاپي، گزَك ائل به ائل،

غيرت پيوندينه باشلاياق اوستاد !

*

مني باش داشينين باشينا چئوير،

آغلايير گؤي‌ منه، گولور یئر منه.

باشيم بلا لاردان آييلابيلمير،

آييلماق درماني تاپيب وئر منه.

* تاريخيمي دانانلار*
آديمين اوستونده خط چكه ـ چكه

«y» بير جوز يازير، «z» بيرجؤر يازير!
منيم قيزيليمي پاسلي تَنیكه،

اؤز پاخير ميسيني اينجي، دورّ يازير !

*

هانسي حيله‌لردن سوايچير قلم؟

يئنه اورتاليغا نه سير دوشوبدور؟

نئچه يوز ايلليگيم، نئچه قرينه‌م،

ساختا بئيينلرده اسير دوشوبدور !

*

يازانلاري كيمدير، پوزانلاري كيم؟

دوغرونون يئرينده يالان بيتيبدير؟

قهرمان كئچميشيم، اولو تاريخيم

قلملر الينده قتله يئتيبدير؟

*

منيم تاريخيمي دانانلارا باخ !

يوخسا كئچميشيمي فلكلر يئييب؟

باخيب دنيزلره يانانلارا باخ

سرسري باشلاري كلكلر يئيب.

*

اؤلمز سالنامه‌لر دوشمور يادا دا

دينسين «شهيد اولان» عصرلر باري !

تاريخين آتاسي «هئرودوتا»دا
قولپ قويور بوگونون «هئرودوت »لاري
*

كيم كيمه يئرين يوخ، سويون يوخ دئيير؟!

آغلا ظولوم، ظولوم، اَس تيتيم ـ تيتيم !

شاعر صابیر يوخسا، خالق يئتيم دئييل،

تاريخچي صابیري اولمايان  يتيم !

*

نه تورپاغيم وارميش، نه ده ‌كي، آديم،

ديليم گؤدَك ايميش تاريخ يانيندا؟

خبريم يوخوموش، اولو اجداديم

ياتيرميش گؤيلرين قبريستانيندا !

*

نه يوردوم اولوبدور، دئمه، نه اؤزوم،

گؤيده يا شاميشام نئچه عصريميش؟ !

قيلينجلار سالديران كوراوغلو عزميم

تاريخچي اؤنونده زاغ ـ زاغ اَسرميش؟

*

يازانلاري كيمدير، يوزانلاري كيم؟

دوغرورنون يئرينده يالان بيتَممَز !

قهرمان كئچميشيم، اولو تارخيم

قلملر الينده قتله يئتَممَز!

* پاپيروس كؤتويو*
خئيلي‌وار موزئيه دوشوب كؤل قابي،

اؤپور گونده اونو آزي مين باخيش.

توستوسو زققوم تك آجي پاپيروس.

چكمَينلره  ‌ده شيرين اولارميش.

*

او، تميز كوچه‌ني خجالت ائدَن

عادي كؤتوك دئييل، جواهراتدير!

دابانلار تاپداغي اولاردي بلكه،

ايشه باخ، موزئيده ائكسپوناتدير1 !

*

عؤمرون دوشمنيدير چكنلر بيلير،

قاتيللر ايچينده بيرينجيدير او.

ييغيشيب موزئيه كؤچَندن بَري،

منيم نظريمده بير اينجي  ‌دير او.

*

گؤركيمين دوداغي دَييبدير اونا،

باخديقجا باشيمدا ايلديريم چاخير.

وورغونون الينده، سؤنن پاپيروس،

اود اولوب قلبيمي يانديريب يا خير!

- موزه ده قویولان هر بیر قطعه و یا بیر شئییه دئییلیر.آذربایجان شاعیری صمد وکیل اوفون (وورغون) ان سون چکدیگی پاپيروسون كؤتويو كول قابي ايله بيرليكده موزئيده ساخلانير.
* بو سنسن؟ *
آللاه، نه خوشبخت اولدوم، كامايئتدي اللريم.

درديم آسدي اؤزونو، كدريئدي كدريم.

غميم غمله نيب اؤلدو، قـَهَرلندي قـَهَريم،

حسرتيم قتله يئتدي، ساچيمدا قارالدي دن،

گؤزلريمه اينانميرام، بو سنسن؟

*

داش گؤرَنده ايستـَـديم داش ديلينده دانيشيم،

قوش گؤرَنده ايستـَـديم قوش ديلينده دانيشيم،

ياز ديلينده هؤنكوروب، قيش ديلينده دانيشيم،

دونيا وصال قوخويور، نغمه ‌دئيير چؤل ـ چمن.

گؤزلريمه اينانميرام بوسنسن؟

*

آيريليغين  كؤكسونو پارچالادي كؤكسوموز،

سیتملره اود قويوب، ديز چؤكدوردو ديزيميز.

آللاه نئجه آغلاشيب، قوجاقلاشدي كؤزوموز،

بوگئجه ‌يئر اؤزونون بَـختــَوري منم، من.

گؤزلريمه اينانميرام، بو سنسن؟

*

بيتدي وصال دَملري، تيرـ تير اسير اللــريم،

درديم توغيان ائيلـَـيير، آت اوينادير كدريم.

غم منه غم يئديردير، بوغور مني قـَهَــريم،

حسرت‌قيلينج سيييريب،هيچقيرير ساچيمدا،دن.

گؤزلريمه اينانميرام، بو سنسن؟

عزيزيم، بو سنسن؟ تبريزيم، بو سنسن؟

   «اسارت وار حریتّدن یوخاری»

چرخی فلك چالخالايير دؤوراني.

تانيتديرير بير ـ بير ينه انساني

بو اطاعت، او سياست قورباني،

اطاعت‌وار، سياستدن َرذيلدير!

*

حق باغيرير حقـّه دوشمن خبيثلر.

گؤزه گيرير گؤزو قيپيق حريصلر.

صادیقليكدن دم وورورلار ابليسلر،

صداقت‌وار، خيانتدن َرذيلدير!

*

ماريقدادير خيانتين خنجري،

پاس آتيبدير جسارتين خنجري،

دَييشيبدير لياقتين خنجري،

لياقت‌وار قباحتدن َرذيلرير!

*

َرذيل واركي، وطن بيلير جيبيني،

كليسه لرده كسيليبدير كبيني،

نيرخا  قويوب اجدادينين قبريني،

تجارت‌وار، مين غارتدن َرذيلدير !

*

ائله درد  وار، دئمك اولمور هئچ كيمه.

حكيم اؤزو محتاج قاليب حكيمه

جاني جيبي حكم ائله‌يير حاكیمه،

عدالت‌وار، جنايتدن رَذيلدير!

*
اَمـَزكلر قوچولاشير ايل به ايل،

قوچ ايگيدلر باجيلاشير ايل به يل،

جيب كَـسَنلر حاجيلاشير ايل به ايل،

عبادت‌وار، جهالتدن َرذيلدير!
* 
تا آزاديق، هاوا اودماق آزاددير،

چؤروك قوزا وطن ساتماق آزاددير،

آزادليغا ديوان توتماق آزاددير،

حريّت‌وار، اسارتدن َرذيلدير!

*

يول آزميشام دوماندا من، چنده من،

بوغولورام تؤكدويوموز قاندا من،

قوجا دونيا، نه گؤرمه‌ديم سنده من،

َرذالت وار، َرذالتدن َرذيلدير!

* آدام باشينا *
حسابي حاضردير بدبختليكليرين،

ايل به ايل، آي با آي حسابلار شيشير.

دقيق اؤيَرنميشيك آناميز يئرين

باشينا نه قدر فلاكت دوشور.

*

بيليريك دونيانين هر قاريشينا

نئچه ‌مرمي دوشور، توپ ـ توفنگ دوشور.

گؤرَسن دونيادا آدام باشينا

نه قدرگول ـ چيچك، دوز ـ چؤرَك دوشور؟

*

نه جور حسابلاياق آماني، آهي

بلاني سايغاجا چكمك چتيندير.

هر آدام باشينا دؤشن گوناهي

هانسي ماشينلاردان سوروشاق ايندي؟

*

انسانين انسانا خيانتيني

اؤلچوب حسابلايان جيهازلار وارمي؟

ييغيب بو دونيانين َرذالتيني

دقيق قاپانلاردا چكمك اولارمي؟

*

بللي‌دير گيرَمي، تونو  هر وارين

چكييه گلرمي دونيانين دردي؟

گؤرَ‌ن يئراوزونده ياشايانلارين

آزادليق پايلاري بس نه قدردي؟

*

حسابي بس هاني خوشبختليكلرين؟

كيمه ‌نه چـَكيده محبّت دوشور                            
هر آدام باشينا معلومات وئرين،

دونيادا نه قدرر سعادت دوشور؟

ب.ام.ب.(بیرلشمیش مللتلر تشکیلاتی) نین وئردیگی معلوماتا گؤره موجود  اولان مرمیلر( گوللـه) یئر کوره سینی 16 دفعه کول ائیلییه بیلر.
* كؤ لگم *
گؤ لگـَم گون چيخاندا سرحدّي آشدي،

كؤنلومه‌ قان دامدي گؤزومدن منيم.

كئچيب اوساحيلي گزيب دولاشدي،

كؤ لگَـَم غئيرتلي ايميش اؤزومدن منيم.

*يولچو، آياق ساخلا-                                  آنامين باش داشينا يازي
يولچو، آياق ساخلا بيرجه ثانيه!

دئميرَم يانغيما گؤزوند‌ن ياش تؤك.

آنامين پاك روحو شاد اولسون دئيه

گئديب اؤز آنانين اؤنونده ديز چؤك!

* آغاجين دؤزونو اؤلوم گؤزلـَـيير*
چيچك غبطه ائدير كولون عؤمرونه،

چيچه‌يين عؤمرو  نه؟ گولون عؤمرو  نه؟

آللاه عؤمرو يازيب كولون عؤمرونه،

اوجاغين کؤزونو اؤلوم گؤزله‌يير.

*

داملايا محتاجدير تشنه دوداقلار

جئيرانين قسمتي بولانيق آرخلار

سويون دوروسونا جومور اولاقلار،

بولاغين گؤزو نو اؤلوم گؤزله‌يير

*

سورپاپاق ايسته‌يير عاغيلدان آخساق،

قانا باتماليدير گوناهسيز بيچاق

هله آناسيندان اولمازدان قاباق

قارا گول قوزونو اؤلوم گؤزله‌يير.

*

«دوزلر دوزده قالير» ـ سؤزه باخ، سؤزه !

بو سؤز با بالاردان ميراثدير بيزه

مئشه‌ده اَبري‌لر گيرسه ده گؤزه

آغاجين دوزونو اؤلوم گؤزله‌يير.

* خارجي گؤمروكخانا *
وطنه گئديرم مني  يوباتما،

بيرآز اَللي تــَرپن، گزديگيني گز.

باخيب يان ـ يؤره‌مه قاشيني چاتما،

منيم  گيزلنجيمين يئري بيلينمز.

*

بو حلال جيبلريم، بو چمدانيم،

شبهه سنين اولسون، اعتیبار منيم.

سندن نه گيزلـَــدیم سندن نه دانیم 
داش ـ قاشدان قيمتلي يوكوم ‌وار منيم.

*

اوميد ائیلـَـمه كي، بير شئي تاپاسان،

دنيادا گؤَزلليك آختاريرام من.

دانميرام، يوردوندا گؤَزل نه وارسا،

گؤزومون ايچينده آپاريرام من.

*

واريمي آلماغا قادیر دئيليسن،

تئز ائله، غربتدن ياخامي قورتار.

بو گؤزوم، بوداسن، باجارا بيلسن،

اونون گؤردويونو گئريیه قايتار.

                                                                           «خالق آرتيستي دوستوم عاريف بابا يئوه»
اوخو، يوخولاريم عرشه چكيليب،

سسينه باش قويوب يوخلاييم، عاريف!

اوچوم رؤيالاردا جيدير دوزونه،

اسير چيچكلري قوخلاييم، عاريف!

*

گؤيــدَنمي‌ آلميسان بونفسي، دئه،

تشنه كؤنوللره ملهــَم سسي، دئه،

بير آغيز «قاراباغ سيكسته‌سي» دئه،

ياراما دوز كيمي باغلاييم، عاريف!

*

ائليم ايسينمـَدي ا يستيمه منيم،

دوشمن كوراولمادي توستومه منيم،

داغلار قوپوب گلير اوستومه منيم،

كيميم وار، من كيمي هايلاييم، عاريف؟

*

تانري درديميزه باش وورمور داها،

آياغيم آلتيندا داش دورمور داها،

اوخو، گؤزلريمده ياش دورمور داها،

قويما ظولوم ـ ظولوم آغلاييم، عاريف.

*

آلين يازيميزي ترس يازيب يازان

يوخدور يوخوموزو دوزونه يوزان.

اوخو، اورَييمه چارپاز داغ باسان

درديمي دردينله داغلاييم، عاريف!

* بئش خطّ *                                                               «عزئییر بی » ین خاطره سینه 
صنعت مئيداني دير نوت سطيرلري،

سسلر درد لشمـَيه بورا ييغيشير.

كوراوغلو نعره‌سي، ليلي ناله‌سي

بئش خطّـين ايچينه نئجه سيغيشير؟!

*

بئش خط ـ ترجمه سيز دونيا ديليدير،

حيسلره سد چكن ديللر دئييلمي؟

بئش خط ـ بير اوَر‌يي ميليارد انيسانين

قلبينه جالايان تئللردئييلمي؟

*

بسته كار قبلينين تئلي دير بو خط،

آغ كاغيز اوستونده چؤزَلـَنيبدير.

بئش خطين ايچينه ساتكي نوت دئييل،

مجنونون آهيندان كؤزاَلـَنيبدير!

*

بئش خطّین  ايچينده‌هاي ـ هاراي ياتيب،

تارسيز، پيانو سوز سسلر اويانمير.

او  نوتلار كـَرمين فريادي  ديرسا،

كاغيزلار اود توتوب بس نيیه يانمير؟

*

نغمه‌لر ياشادير نوت سطيرينده

نغمه كار يارانان اينسان اوغلونو.

فضادا دونيالار آختاريريق بيز،

بئش خطده كشف ائديب تاپان وار اونو!

*

بئش خطين ايچينده منيم خالقيمن

موسيقي ديليني تاپيب عزئيير.

كور اوغلو دؤيوشده چاپان قيرآتي

بئش خطّـين ايچينده چاپيب عزئيير.

*

بئش خطـّين باشيندا آچارلار دورار،

آدي «سول» آچاري گؤر نه‌ يه دوشور!

پاسلي قيفيل اوچون يارانماييب او،

نغمه آچاري دير، اوَريـَه دوشور.

*

بعضاً نوت سطرینین يوكو غم اولور،

بير ائلين درديني ائللره يايير.

نغمه‌لر سر حـّدي پوزور هر زامان،

سر حد چي نغمه‌يه گولـله آتمايير.

*

ايچي نغمه دولو ياراقدير بئش خط،

نيشانگاهي ـ اوَرك، لوله‌سي ـ دوداق.

سيلاحلار ايچينده تك بوسيلاحي،

من روا گؤرورَم بشره آنجاق!




- ناتوانين، اؤزئيير بيين، بولبولون ائرمني قولد ورلاري طرفيندن گولله‌لنميش آييده‌لري اؤ 














1- «سرطان» و «راک » خسته ليگينه دئييلير.


2- سکته 

